
„Loe ini betoel boleh dibilang ada toewa-bangka jang tida taoe diri! Siapa jang soeroe, siapa jang alem soeda dekat maoe mampoes masi maoe piara bini moeda?—habis soeda begitoe maoe tjemboeroein sama anak jang engga karoean? Sakarang loe maoe apain sama dia?“

Kek-soen poenja rasa goesar djadi samingkin bertambah lantaran diperlakoeken begitoe. Ia merasa lehernja seperti ditjekek dan tida sanggoep boeat bitjara pandjang-pandjang membri katrangan. Dengen kasar ia lantas toelak istrinja ka samping, dan maoe teroesin mengedjer pada sang anak, jang di itoe waktoe soeda djadi ai poenja moesoe besar.

Tapi iboenja Ban-tjoan boekanlah ada saorang prampoen jang mempoenja itoe kabiasahan boeat tinggal diam sadja diperboeat demikian, terlebi lagi tidakah oleh kerna sekarang Soan-nio iang telah mendjadi lantaran. Sigra djoega ia tarik tangannja Kek-soen jang kiri, seraja memaki, katanja:

„Do goea djoega loe maoe salambahin tjoema lantaran loe poenja djobong? Lelaki bopan, engga taoe maloe......“

Sabelon njonja itoe bisa poewasken mendongkolnja, tangannja sang soeami jang kanan lebi doeloe soeda dateng menggampar dengen amat seroe, dan lantaran sang istri tida maoe soeda, maka lantas djoega terbit perklahian saling tjeker dan gaplok antara itoe pasangan jang soeda karatan.

